
Chidambarashivadhvani Stava

చిదమ్బరశివధ్వనిస్తవః
Document Information

Text title : Chidambarashivadhvani Stava

File name : chidambarashivadhvanistavaH.itx

Category : shiva

Location : doc_shiva

Proofread by : Aruna Narayanan

Description/comments : From shrInaTarAjastavamanjarI

Latest update : July 10, 2022

Send corrections to : Sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

June 28, 2023

sanskritdocuments.org



Chidambarashivadhvani Stava

చిదమ్బరశివధ్వనిస్తవః

శ్రీగణేశాయ  నమః ।
శ్రీచిత్సభేశాయ  నమః ।
ఓం శివ శివ శరణం శివానన్ద శివ

శివ శివాయ శివాయ నమః ।
ఓఙ్కారమోషధీశానచూడమోజస్విదూరగమ్ ।

ఓడ్యాణపీఠనిలయం వన్దే శ్రీచిత్సభాపతిమ్  ॥ ౧॥
శిఖివాహసుతం దేవం శిష్టార్చితపదామ్బుజమ్  ।
శిఖావన్తం మహాదేవం వన్దే శ్రీచిత్సభాపతిమ్  ॥౨॥
వరుణాఘ ప్రహన్తారం  వరదం వరరూపిణమ్ ।
వన్దారుజనమన్దారం   వన్దే శ్రీచిత్సభాపతిమ్  ॥ ౩॥
శిలాదసుతవన్ద్యాఙ్ఘ్రిం   శిరోధృతసురాపగమ్ ।
శిఖిరాజత్భాలదేశం వన్దే శ్రీచిత్సభాపతిమ్  ॥ ౪॥
వనమాల్యర్చితపదం వంశవృద్ధికరం  నృణామ్ ।
వసుధారథవామోమం వన్దే శ్రీచిత్సభాపతిమ్  ॥ ౫॥
శరచ్చన్ద్రసమానాభం  శరణం జగతాం సదా ।
శఙ్ఖచక్రకరాన్విష్టం    వన్దే శ్రీచిత్సభాపతిమ్  ॥౬॥
రణన్మఞ్జీరపాదాబ్జం   రజతాచలవాసినమ్ ।
రమ్భాదిఫలభోక్తారం వన్దే శ్రీచిత్సభాపతిమ్  ॥ ౭॥
ణశక్తిపదమృగ్యాఙ్ఘ్రిం  గణనాథసుతం విభుమ్ ।
ఫణాభృన్నాథవరదం వన్దే శ్రీచిత్సభాపతిమ్  ॥౮॥
శివాలిఙ్గితవర్ష్మాణం   శివరుద్రాదిసంజ్ఞకమ్   ।
శివం శివకరం నౄణాం వన్దే శ్రీచిత్సభాపతిమ్  ॥౯॥
వారాశితనయానాథనేత్రార్చితపదామ్బుజమ్  ।

వారిజాతాసనే సంస్థం  వన్దే శ్రీచిత్సభాపతిమ్  ॥ ౧౦॥
నన్దనస్థితమన్దారవృక్షస్యౌదార్యదాయినమ్    ।
నన్ద్యాదిభిస్సదా  సేవ్యం వన్దే శ్రీచిత్సభాపతిమ్  ॥ ౧౧॥
దణ్డపాణిహరం  దేవం దణ్డపాణిం  దయానిధిమ్ ।
దణ్డోద్దణ్డనటం    చణ్డం  వన్దే శ్రీచిత్సభాపతిమ్  ॥ ౧౨॥
శిష్యలోకం శిరోరత్నభూషణం శిఖిధారిణమ్ ।
శివదాతారమీశానం వన్దే శ్రీచిత్సభాపతిమ్  ॥ ౧౩॥
వపుషా భాసయన్తం తత్ జగత్సర్వం చరాచరమ్ ।
వజ్రపాణ్యాదిసంసేవ్యం  వన్దే శ్రీచిత్సభాపతిమ్  ॥ ౧౪॥
శిశుం మునివరస్యాదౌ రక్షన్తం యమశాసనాత్ ।
శిపివిష్టం  శిలాదార్చ్యం వన్దే శ్రీచిత్సభాపతిమ్  ॥ ౧౫॥
వలారితపసా ప్రీతం  వటమూలనివాసినమ్ ।
వటుకైరావృతప్రాన్తం    వన్దే శ్రీచిత్సభాపతిమ్  ॥ ౧౬॥
శిఖరే శిఖరీన్ద్రస్య  వసన్తం శ్రితపాలకమ్  ।
శిఖాగ్రే యోగినాం సంస్థం  వన్దే శ్రీచిత్సభాపతిమ్  ॥ ౧౭॥
వారాణస్యాదిమే క్షేత్రే వసన్తం వాయురూపిణమ్ ।
వాల్కలిక్షయహేతుం తం వన్దే శ్రీచిత్సభాపతిమ్  ॥ ౧౮॥
యమాద్యష్టాఙ్గవిలసద్యోగవత్స్వాన్తగోచరమ్   ।
యక్షరాక్షసవృన్దేడ్యం  వన్దే శ్రీచిత్సభాపతిమ్  ॥ ౧౯॥
శిఞ్జన్నూపురపాదాబ్జం   శిలాదసుతసన్నుతమ్ ।
శివాదిసంజ్ఞం  శివదం వన్దే శ్రీచిత్సభాపతిమ్  ॥౨౦॥
వారణాస్యషడాస్యాద్యైరావృతం  శఙ్కరం విభుమ్ ।
వాసవాద్యఖిలైరర్చ్యం  వన్దే శ్రీచిత్సభాపతిమ్  ॥౨౧॥
యమునాసఖిభర్తారం యమహన్తారమవ్యయమ్ ।
యజనప్రియమమ్బేశం  వన్దే శ్రీచిత్సభాపతిమ్  ॥౨౨॥
నరాణామిష్టదాతారం  నక్రకుణ్డలభూషితమ్   ।
నమదానన్దదం  నిత్యం వన్దే శ్రీచిత్సభాపతిమ్  ॥౨౩॥

మహాన్తం మణిభూషాఢ్యం మతిమద్భిరుపాసితమ్ ।
మహాకవిప్రదం  వేద్యం వన్దే శ్రీచిత్సభాపతిమ్  ॥౨౪॥
ఇమం ధ్వనిస్తవం నిత్యం పఠతాం నటసన్నిధౌ ।
ఇహ భుక్తిం ప్రదత్వాఽన్తే  ముక్తిం యచ్ఛతి శఙ్కరః ॥౨౫॥
ఇతి శ్రీచిదమ్బరశివధ్వనిస్తవః  సమ్పూర్ణః  ।

